REZIME RADA

Za potpunije sagledavanje demografskih pojava i procesa na jednom području nužna su empirijska demografska istraživanja. Pravo čovjeka da slobodno odlučuje o rađanju, istovremeno znači i da se u ostvarivanju tog prava treba odgovorno i ponašati jer njegov izbor i odluka o veličini porodice, iako individualna, ima i svoju društvenu dimenziju budući da se kroz individualne odluke o reproduktivnom ponašanju ostvaruje ne samo sopstvena reprodukcija, nego i povoljna ili nepovoljna reprodukcija stanovništva. Ponašanje ljudi, pa i reproduktivno ponašanje, javlja se kao posljedica složenog utjecaja niza objektivnih i subjektivnih faktora. Reproduktivno ponašanje je posljedica posebno složenog procesa jer je uslovljeno, pored racionalnih faktora, pored motiva, još i emocijama i biološkim nagonom za održavanje vrste. Stav o idealnoj veličini porodice javlja se kao značajan faktor koji preko planiranja porodice utječe na reprodukciju. 


U ovom istraživanju nastojali smo ispitati stavove i mišljenja stanovništva na području općine Srebrenik o veličini porodice u kontekstu savremenog bosanskohercegovačkog tranzicijskog društva, i to s obzirom na različite faktore kao što su spol, dob, bračno stanje, obrazovanje, zanimanje, mjesto stanovanja, etnička pripadnost i religijska pripadnost. U istraživanju  su primijenjene deskriptivna metoda i metoda analize sadržaja. Tehnike i postupci koje smo koristiti u sklopu ovih metoda su: analiza dokumentacije, anketa i statistički postupci. Populaciju istraživanja su činili svi punoljetni stanovnici na području općine Srebrenik. Uzorak istraživanja je namjerno stratificiran i sadržavao je u sebi stratume kao što su: spol, dob, bračno stanje, stepen obrazovanja, vrsta zanimanja, mjesto stanovanja, etnička pripadnost i religijska pripadnost. 
Prema interpretiranim podacima može se zaključiti da se generalna hipoteza koja je glasila: „Stavovi i mišljenja stanovništva na području općine Srebrenik o veličini porodice razlikuju se s obzirom na spol, dob, bračno stanje, obrazovanje, zanimanje, mjesto stanovanja, etničku pripadnost i religijsku pripadnost“, djelimično prihvaća a djelimično odbacuje. Generalnu hipotezu u potpunosti prihvaćamo kada su u pitanju stavovi stanovništva o idealnom broju djece u porodici s obzirom na dob i mjesto stanovanja, a djelimično prihvaćamo i djelimično odbacujemo kada su u pitanju stavovi stanovništva o idealnom broju djece u porodici s obzirom na bračno stanje, stepen obrazovanja, zanimanje, etničku pripadnost i religijsku pripadnost, dok je u potpunosti odbacujemo kad je u pitanju spol. Također, generalnu hipotezu u potpunosti prihvaćamo kad su u pitanju stavovi i mišljenja stanovništva o strukturi idealne porodice, a djelimično prihvaćamo i djelimično odbacujemo kad su u pitanju stavovi i mišljenja o faktorima koji utječu na broj djece u porodici.

Izneseni stavovi i mišljenja stanovništva imaju veliki utjecaj kako na planiranje porodice tako i na demografske trendove i demografski razvoj, a samim tim i na reprodukciju stanovništva na području općine Srebrenik. 

